
        
            
                
            
        

    
	Ф. ЭНГЕЛЬС

	КАРЛ МАРКС
 

	“Улсын хэвлэлийн газар” Улаанбаатар хотноо 1971 онд эрхлэн хэвлүүлсэн “К. Маркс, Ф. Энгельс : Гурван боть түүвэр зохиол (3-р боть)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

КАРЛ МАРКС

	Социализмыг, улмаар одоогийн ажилчны бүх хөдөлгөөнийг анх шинжлэх ухааны үндэстэй болгосон хүн — Карл Маркс 1818 онд Трирт төржээ. К. Маркс, анх Бонн, Берлинд эрх зүй судалж байсан боловч удалгүй түүх, философийг дагнаж судлах болоод, III Фридрих Вильгельмийг нас барсны дараа үүссэн улс төрийн хөдөлгөөн түүний амьдралыг өөр чиглэлтэй болгосон. 1842 онд доцентын зэрэгтэйгээр философийн лекцүүд уншиж эхлэхэд нэгэнт бэлхэн болжээ. Кёльн дахь рейний либерал хөрөнгөтний жолоодогч Кампгаузен1, Ганземан2 зэрэг ноёд, Марксын оролцоотойгоор «Rheinische Zeitung»3 сониныг үндэслэн байгуулсан бөгөөд Маркс рейн мужийн ландтагийн санал шүүмжлэлийг шүүмжлэн4 асар их сэтгэгдэл төрүүлсэн учир 1842 оны намар мөн сониныг удирдахаар уригджээ. Хэдийгээр «Rheinische Zeitung» сонин чандлагатай гарч байсан боловч чандалга түүнийг дийлэхгүй байсан юм5. «Rheinische Zeitung» сонин чухал өгүүллүүдээ бараг ямагт хэвлүүлж чаддаг байсан бөгөөд эхлээд чандлагчийг өөрөө бууж өгөх буюу маргааш сонин гарахгүй болчих вий гэж айж, аргагүй буулт хийхийг нь хүртэл барагтайвтар материалыг хасахад зориулан өгдөг байжээ. «Rheinische Zeitung» сонин шиг эрэлхэг зоригтой, бас өрөлтөд хэдэн зуун талерийг хайрлахгүй илүү зарцуулах зоригтой хэвлэн нийтлэгчтэй өөр арваад сонин байсан бол бүр 1843 онд Германд чандалга байх аргагүй болох байсан юм. Гэтэл Германы сонинуудыг өмчлөгчид нь доожоогүй, мятархай бэртэгчид байсан учраас «Rheinische Zeitung» сонин ганцаараа тэмцэж байв. Энэ сонин чандлагыг удаа дараалан жагсаалаас гаргаж байв. Эцэст нь түүнд хоёр давхар чандалга тогтоож, нэгдүгээр чандлагын дараа түүнд ерөнхий чандлагч дахин эцсийн чандалга хийж байх болгосон юм. Гэтэл энэ нь ч тус болсонгүй. 1843 оны эхээр энэ сониныг яаж ч аргалж болохгүй байна гэж засгийн газраас мэдэгдээд, түүнийг гаргахыг шууд хориглосон юм.

	Маркс тэр үед, цаашдаа харгис сайд болсон Фон Вестафалены6 бүсгүй дүүтэй гэрлэж, Парист шилжин суугаад, тэнд А. Ругетэй7 хамт «Deutsch-Französische Jahrbücher»8 сэтгүүл гаргаж, түүндээ «Гегелийн эрхийн философийг шүүмжлэх нь»9 гэдэг социалист цуврал зохиолууд бичиж байв. Дараа нь Ф. Энгельстэй хамт «Ариун гэр бүл. Бруно Бауэр10 ба түүний хань хамсаатныг эсэргүүцэх нь»11 гэдэг зохиол хэвлүүлсэн бөгөөд энэ нь тэр үед Германы философийн идеализмын хэрэглэж байсан сүүлчийн хэлбэрүүдийн нэгийг шүүмжилсэн шог шүүмжлэл байв.

	Маркс улс төрийн эдийн засгийн ухаан, францын их хувьсгалын түүхийг судалж байсан боловч Пруссийн засгийн газар луу довтлох хэрэгцээ гарвал бас хүрэлцэх зав чөлөөтэй байлаа. Пруссийн засгийн газар 1845 оны хавар Гизогийн12 засгийн газраар Марксыг Францаас гаргаж явуулах болгож, Марксаас өшөөгөө авсан юм13. Үүнд ноён Александр фон Гумбольдт14 энэ хэрэгт зуучийн үүрэг гүйцэтгэсэн бололтой ажээ. Маркс, Брюссельд шилжин суугаад, тэнд 1847 онд Прудоны15 «Гуйланчлалын философийг» шүүмжилсэн «Философийн гуйланчлал» гэдэг шүүмжлэл, бас 1848 онд «Худалдааны эрх чөлөөний тухай хэлсэн үг»16 гэдэг зохиолоо франц хэлээр нийтлүүлсэн юм. Маркс үүнийхээ зэрэгцээгээр Брюссельд Герман ажилчны нийгэмлэг17 байгуулж, ингэснээрээ практик дээр ухуулга хийж эхэлж чаджээ. Маркс ба түүний улс төрийн анд нөхөд нь олон жилийн турш оршин тогтож байсан коммунистуудын нууц Холбоонд 1847 онд элссэний дараа энэ практик ухуулга нь түүнд бүр ч их ач холбогдолтой болжээ. Тэгээд бүх байгууллага үндсээрээ өөрчлөгдөн байгуулагдаж, урьд нь нэлээд хэмжээгээр хуйвалдааны чанартай нэгдэл байснаа гагцхүү хэрэгцээний хэрээр нууц байх коммунист суртал нэвтрүүлгийн жирийн байгууллага, германы социал - демократ намын анхны байгууллага болжээ. Германы ажилчны нийгэмлэгүүд байсан газар бүхэнд энэ Холбоо байсан бөгөөд Англи, Бельги, Франц, Швейцарын бараг бүх тийм нийгэмлэгийн ба германы маш олон нийгэмлэгийн удирдах гишүүд нь мөнхүү Холбооны гишүүд байв. Тэгээд Германы ажилчны шинэ бий болж байсан хөдөлгөөнд энэ Холбоо тун их оролцох болов. Үүний зэрэгцээгээр манай Холбоо, ажилчны хөдөлгөөн нийтдээ олон улсын хөдөлгөөний шинж чанартай байгааг онцлон тэмдэглэж байсан бөгөөд өөрийн эгнээнд англичууд, бельгичүүд, унгарчууд, польшчууд зэрэг олон гишүүдтэй байсан ба ялангуяа Лондонд олон улсын ажилчны хурлууд хийлгэж дээрх шинж чанарыг хэрэг дээр нь нотолж байв.

	1847 онд хуралдсан хоёр их хурлаар Холбоог өөрчлөн байгуулсан юм. Хоёр дахь их хурлаас нь намын программын үндсийг тунхгийн хэлбэртэйгээр боловсруулж нийтлэх тогтоол гаргаад, түүнийг зохиохыг Маркс, Энгельс нарт даалгасан юм. 1848 оны хоёрдугаар сарын хувьсгалын өмнөхөн анх бий болж, дараа нь европын бараг бүх хэл дээр орчуулагдсан «Коммунист Намын Тунхаг»18 ингэж бий болсон юм.

	Эх орны цагдаагийн газрын тавтай тохилог байдлыг хайр найргүй илчилж байсан «Deutsche-Brüsseler-Zeitung»19 сонинд Марксын оролцож байсан явдал түүнийг тэндээс зайлуулахыг шаардах шалтгийг Пруссийн засгийн газарт дахин олгосон боловч тэр нь бүтээгүй юм. Гэтэл хоёрдугаар сарын хувьсгалын үр дүнд Брюссельд ч ард иргэдийн үймээн гарч, Бельги улс эргэлтийн өмнөхөн үед орчихсон мэт болоод байхад Бельгийн засгийн газар Марксыг нэр нүүргүй баривчлан, тэндээс гаргаж явуулжээ. Энэ үед францын түр засгийн газар Марксыг Парист буцаж ирэхийг Флоконоор дамжуулан урьсан бөгөөд тэр урилгыг Маркс ашигласан юм.

	Маркс, Парист очоод Францад герман ажилчдаар бүрдсэн зэвсэгт легионууд байгуулж, тэдгээрийг ашиглан германд хувьсгал ба бүгд найрамдах засаг аваачих гэсэн Парист оршин сууж байсан германчуудын балмад явдлыг юуны урьд эсэргүүцсэн юм. Нэг талаар, Герман өөрийнхөө хувьсгалыг өөрөө хийх ёстой байсан; нөгөө талаар, түр засгийн газрын Ламартинчууд20 Францад байгуулагдсан гадаадын хувьсгалт аливаа легионоос урван, Бельги, Баденыхтай нэг адил түлхэн унагавал зохих байсан тэр засгийн газрын мэдэлд түүнийг урьдаас шилжүүлэн өгч байсан юм.

	Маркс 3 дугаар сарын хувьсгалын дараа Кёльнд шилжин суугаад, тэнд «Neue Rheinische Zeitung» сонин байгуулсан нь 1848 оны 6 дугаар сарын 1-нээс 1849 оны 5 дугаар сарын 19 хүртэл тэр үеийн ардчилсан хөдөлгөөнд пролетари нарын үзлийг төлөөлсөн ганц сонин болж, оршин тогтож байв. Энэ нь тус сонин 1848 оны 6 дугаар сард боссон Парисын босогчидтой21 эв санааны шууд нэгдэлтэй байсан явдлаар ч гэсэн тодорсон бөгөөд үүний улмаас ч мөн сонины бараг бүх оролцогчид нь зугтан зайлсан юм. «Neue Rheinische Zeitung» сонин ван ба гүрний амбанаас аваад адгийн муу жандарм хүртэлх бүх ариун онгон бүхэнд «дээрэнхүйллийн Чимборасо» дайралт хийлээ гэж «Kreuz-Zeitung»22 сонин бичиж байсан нь дэмий болов. Энэ бүхэн нь тэр үед найман мянган хүнтэй гарнизонтой байсан пруссийн цайзад болж байв. Гэнэт харгис болсон рейний либерал бэртэгчид бухимдан дургүйцэж байсан нь дэмий болов. 1848 оны намар Кёльнийг түгшүүртэй байдалд байлгаж, уг сониныг гаргахыг удтал зогсоож байсан нь дэмий болов. Франкфуртийн гүрний шүүх яамнаас энэ сонины өгүүллүүдийг дараа дараагаар нь мөшгөн хяхаж байхыг Кёльний прокурорт шаардаж байсан нь дэмий болж, цагдаагийн газрын харсаар байтал уг сонин ажиг ч үгүй редакторлагдан хэвлэгдэж гарсаар байсан бөгөөд засгийн газар ба хөрөнгөтнүүдийг эрс дайран довтлох тусмаа улам их дэлгэрэн тарж, нэр алдар нь өсөн нэмэгдэж байсан юм. 1848 оны 11 дүгээр сард Прусст төрийн эргэлт гарахад «Neue Rheinische-Zeitung» сонин дугаар бүрийнхээ эхэнд албан татвар төлөхгүй байх ба дарангуйллыг дарангуйллаар хариулахыг ард түмэнд уриалж байв. 1849 оны хавар энэ сонин тийм уриалга гаргаж байсан ба бас нэг өгүүлэл гаргасан хэрэгт тангарагтны шүүхэд шилжсэн боловч тухай бүрдээ цагаадаж байжээ. Эцэст нь 1849 оны 5 дугаар сард Дрездэн хот, Рейн муж хоёрт гарсан бослого23 дарагдаж, цэргийн нэлээд их хүчийг дайчлан бөөгнүүлж, Баден-Пфальцын бослогын эсрэг пруссийн довтолгоо эхэлсний дараа засгийн газар хүч хэрэглэж «Neue Rheinische Zeitung» сониныг устгахад хүрэлцэхүйц өөрийгөө бат бэх боллоо гэж үзсэн юм. Энэ сонины сүүлчийн нь дугаар 5 дугаар сарын 19-нд улаан будгаар хэвлэгдэн гарсан юм.

	Маркс, Парист дахин очсон боловч 1849 оны 6 дугаар сарын 13-ны жагсаалаас24 хойш хэдэн долоо хоногийн дараа францын засгийн газраас түүнийг нэг бол Бретеньд очиж суух, үгүй бол Францаас гарч явах энэ хоёрын аль нэгийг сонгож авахад хүргэв. Маркс Францаас гарч явах нь дээр гэж үзээд, Лондонд шилжиж суусан бөгөөд одоо ч тэнд сууж байгаа юм.

	«Neue Rheinische Zeitung» сониныг (1850 онд Гамбургт) тойм - сэтгүүлийн хэлбэртэйгээр үргэлжлүүлэн гаргахыг оролдсон25 боловч харгислал улам хүчтэй болсон учраас тэр оролдлогоо удалгүй орхихоос өөр аргагүй болсон билээ. Францад төрийн эргэлт болсны дараахан 1851 оны 12 дугаар сард Маркс «Луи Бонапартын брюмерийн 18»26 гэдэг зохиолоо хэвлүүлсэн юм. (Нью-Йорк, 1852 он; 2 дахь удаагийн хэвлэл нь Гамбургт 1869 онд, дайны өмнөхөн гарчээ). 1853 онд Маркс «Коммунистуудын хэргийг шүүсэн Кёльний шүүхийн хурлын тар нь танигдсан нь» гэдэг зохиолоо бичив. (тэр нь анх Базельд дараа нь Бостонд, саяхан Лейпцигт дахин хэвлэгдэв)27.

	Кёльнд Холбооны гишүүн, коммунистуудыг шийтгэсний28 дараа Маркс улс төрийн ухуулгыг орхиж, нэг талаар, Британийн музейн номын санд байсан улс төрийн эдийн засгийн ухааны талаарх баялаг санг арван жил судлах, нөгөө талаар, «New-York Daily Tribune»29 сонины ажилд гар бие оролцоход өөрийгөө зориулжээ. Америкт Иргэний дайн30 эхлэх хүртэл тэр сонин түүний гарын үсэгтэй сурвалжилгуудаар барахгүй Европ, Азийн байдлын тухай түүний бичсэн тэргүүний өгүүлэл олныг нийтэлж байв. Английн албан ёсны баримт бичгүүдийг гүнзгий судалсныхаа үндэс дээр лорд Пальмерстоныг эрс эсэргүүцэн бичсэн түүний өгүүллүүдийг31 Лондонд шог зохиолын маягаар дахин хэвлэж байв.

	Улс төрийн эдийн засгийн ухааныг олон жил судалсных нь эхний үр дүн нь 1859 онд хэвлэгдэн гарсан «Улс төрийн эдийн засгийн ухааныг шүүмжлэхэд зориулав» гэдэг зохиол, 1 дүгээр хэсэг (Берлин Дункерийн32 хэвлэл)33 юм. Маркс энэ зохиолдоо мөнгөний тухай сургаалыг оролцуулан, өртгийн тухай онолоо анх удаа цэгцлэн тодорхойлсон юм. Маркс Италийн дайны34 үед Лондонд герман хэлээр хэвлэгдэн гарч байсан «Das Volk»35 сониноор дамжуулан тэр үед нүүрээ либерал өнгөөр будаад, дарлагдсан үндэстнүүдийг чөлөөлөгчийн дүр үзүүлж байсан бонапартизм ба төвийг сахих явдлаар халхавч хийж, бусдын гачигдал гамшгийг ашиглан өөртөө ашиг олохыг хичээж байсан тэр үеийн Пруссийн бодлого хоёрын аль алиныг эсэргүүцэж байсан билээ. Бас тэгэхдээ Луи-Наполеоноос цалин авч хунтайж Наполеоны (Плон-Плоны) даалгавраар төвийг сахих ба Германы талаас талархахыг ч ятгаж байсан ноён Карл Фогтыг эсэргүүцэх хэрэгтэй болсон юм. «Фогт36 үзтэл илэрхийгээр үзэшгүй муухай гүжирдэн гүтгэсний хариуд Маркс «Ноён Фогт», (Лондон, 1860 он)37 гэдэг ном бичиж, түүндээ Фогт ба Бонапартын38 хуурамч ардчилсан бүлгийн бусад ноёдын явдлыг илчилсэн бөгөөд Фогт 12 дугаар сарын эзэн хаант гүрнээс хахууль авч биеэ худалдсаныг нь гадаад, дотоодын мэдээ баримтуудын үндсэн дээр илчилсэн юм. Энэ нь яг арван жилийн дараа нотлогдсон, үүнд: 1870 онд Тюильриэс39 олдож, 9 дүгээр сарын засгийн газрын нийтэлсэн, бонапартын хөлсний хүмүүсийн нэрсийн жагсаалтын40 зохих дараалалд нь «Фогт: 1859 оны 8-р сард түүнд... 40 000 франк өгсөн» гэсэн байв.

	Эцэст нь, 1867 онд Гамбургт Марксын «Капитал. Улс төрийн эдийн засгийн ухааныг шүүмжлэх нь, нэгдүгээр боть»41 гарсан бөгөөд энэ нь Маркс эдийн засаг, социализмынхаа үзлүүдийн үндсийг тодорхойлсон, бас оршин тогтож байгаа нийгэм, капиталист үйлдвэрлэлийн арга, түүний уршгийг шүүмжилснийхээ үндсийг тодорхойлсон гол зохиол нь юм. Энэ зохиолын 2 дахь удаагийн хэвлэл нь бүхэл эрин үе болж, 1872 онд гарсан бөгөөд зохиогч одоо 2 дугаар ботио найруулан засварлаж байна.

	Энэ завсар Европын янз бүрийн оронд ажилчны хөдөлгөөн дахин их бэхэжсэн учраас Маркс ариун нандин хүслээ биелүүлж, Европ, Америкийн хамгийн тэргүүний орнуудыг хамарсан бөгөөд ажилчдын өөрсдийнх нь ч, хөрөнгөтөн ба засгийн газруудын ч нүдний өмнө олон улсын социалист хөдөлгөөний шинж чанарыг өөртөө нэвт шингээсэн, бас пролетари нарыг баярлуулан бэхжүүлж, тэдний дайсныг айлган бэмбүүлсэн ажилчдын холбоог үндэслэн байгуулахыг бодох бололцоотой болсон юм. Орост тун сая дарагдсан Польшийг талархсаны тэмдэг болгож, 1864 оны 9 дүгээр сарын 28-нд Лондоны Сент-Мартинс холлд хуралдсан Ардын хурал энэ саналыг дэвшүүлэн тавих бололцоо олгоод, уг саналыг баяртай хүлээн авцгаажээ. Ийнхүү Олон Улсын Ажилчны Холбоо байгуулагдав; тэр хурал Лондонд байрлаж байх Түр Ерөнхий Зөвлөлийг сонгосон бөгөөд Гаагийн их хурлыг42 хүртэлх дараачийн бүх ерөнхий зөвлөлүүдийн нэг адил тэр зөвлөлийн гол сүнс нь Маркс байв. 1864 онд гарсан Зохион байгуулах тунхгаас эхлээд 1871 онд гарсан Франц дахь иргэний дайны тухай уриалал43 хүртэлх Интернационалын Ерөнхий Зөвлөлийн гаргасан бараг бүх баримт бичгийг Маркс зохиосон юм. Интернационалд Марксын хийсэн ажлыг тодорхойлох гэвэл Европын ажилчдын сэтгэлд илхэн байгаа энэ холбооны түүхийг бичих хэрэгтэй болно.

	Парисын Коммун дарагдсан нь Интернационалыг аргагүй байдалтай болгосон юм. Аливаа практик ажиллагааг амжилттай хийх бололцоо газар бүхэнд таслагдсан тийм үед Интернационал Европын түүхийн тэргүүн байранд дэвшин гарч ирсэн билээ. Түүнийг 7 дугаар их гүрний байр сууринд хүртэл дэвшүүлсэн явдлууд нь үүнийхээ зэрэгцээгээр ажилчны хөдөлгөөн хэдэн арван жилээр зайлшгүй ялагдан дарагдах аюулгүйгээр дайчин хүчээ дайчлан хөдөлгөх бололцоогүй болгосон юм. Бас тал бүрээс нь янз бүрийн этгээд гарч ирээд, Интернационалын жинхэнэ байдлыг үл ойлгох буюу үл хайхран, хувийнхаа нэр сүр буюу нэр хүндийг хангах явдалд уг Холбооны тийм хурдан өсөж нэмэгдсэн яруу алдрыг ашиглахыг оролдсон юм. Тэгээд баатарлаг шийдвэр гаргах хэрэгтэй болсон бөгөөд бас л Маркс Гаагийн их хурлаар тийм шийдвэр гаргуулж батлуулсан билээ. Интернационал энэ балай, бузар этгээдүүдийн төв болсон бакунинчуудын ажиллагааны төлөө аливаа нэг хариуцлага хүлээхгүй гэсэн сүр жавхлантай тогтоол гаргав; дараа нь харгислал нийт даяар дэлгэрч, ажилчны хөдөлгөөнд цус асгаруулах хохирол үзүүлэхгүйгээр, өөртөө тавигдсан их шаардлагыг хариуцаж, бүх ажиллагаагаа бүрэн явуулж болохгүй болсон учраас Интернационал нь Ерөнхий Зөвлөлөө Америкт шилжүүлэн байрлуулах шийдвэр гаргаад, тайзнаас түр зайлсан юм. Тэр үед ба дараа нь нэг бус удаа зэмлэгдэж байсан энэ шийдвэр хэчнээн зөв байсныг цаашдын хэрэг явдлууд харуулав. Нэг талаар, Интернационалын нэрийг барьж ашиггүй будилаан гаргах аливаа оролдлого эцэс болж, нөгөө талаар, Интернационалын сэнхрүүлсэн орон бүхний пролетари нарын эрх ашиг нэгтэй ба эв санааны нэгдэлтэйгээ ухамсрах ухамсар нь тухайн үед саад тотгор болж болох эмхлэгдэн томьёологдсон интернационалч нэгдэлгүйгээр ч замаа тавьж чадахыг янз бүрийн орны социалист ажилчны намын үргэлждийн нягт холбоо нотолсон билээ.

	Маркс, Гаагийн их хурлын дараа онолынхоо ажлыг дахин тайван хийх зав, бололцоотой болсон бөгөөд «Капиталынхаа» хоёрдугаар ботийг төдий л их удалгүй хэвлэлд өгч чадах байх гэж найдаж болох байна.

	Шинжлэх ухааны түүхэнд Марксын нэр алдрыг оруулсан түүний олон чухал нээлтүүдийн дотроос бид энд зөвхөн хоёрыг нь авч үзье.

	Нэг дэх нь дэлхий дахины түүхийн тухай бүх ойлголтод Марксын хийсэн эргэлт юм. Түүхийг үзэх урьдын бүх үзлийн үндэс нь түүхт бүх өөрчлөлтийн шалтгааныг эцсийн эцэст хүмүүсийн өөрчлөгдөж байгаа үзэл санаанд эрэх хэрэгтэй бөгөөд түүхт бүх өөрчлөлтийн дотроос бүх түүхийг тодорхойлогч хамгийн чухал өөрчлөлт нь улс төрийн өөрчлөлт юм гэдэг ойлголт байв. Харин хүмүүсийн үзэл санаа юунаас бий болдог ба улс төрийн өөрчлөлтийн хөдөлгөгч ямар шалтгаанууд байдгийг эргэцүүлэн боддоггүй байв. Европын түүхийн хөдөлгөгч хүч нь тун наад зах нь дунд зууны үеэс эхлэн хөгжиж байгаа хөрөнгөтнүүдээс нийгэм, улс төрийн ноёрхлын төлөөнөө феодал тайж нарыг эсэргүүцсэн тэмцэл байсан гэдэг ухаарал зөвхөн шинэхэн чиглэлийн үед францын, зарим талаар английн түүхчдийн дотор үүссэн юм. Хүн төрөлхтний түрүүчийн бүх түүх нь ангийн тэмцлийн түүх байсан бөгөөд улс төрийн нарийн төвөгтэй, янз бүрийн тэмцэл нь ямагт нийгмийн аль нэг ангийн нийгэм, улс төрийн ноёрхлын төлөө тэмцэл, хуучин ангиуд ноёрхлоо хэвээр байлгах, дэвшин дээшилж байгаа шинэ ангиуд ноёрхлоо тогтоохын төлөө тэмцэл байсныг Маркс нотолсон юм. Гэтэл эдгээр анги юуны үр дүнд үүсэж бий болоод оршин тогтож байдаг вэ? Нийгэм тухайн эрин үе бүрд амьдралынхаа чухал хэрэгслүүдийг үйлдвэрлэж, арилжиж байдаг материаллаг, жинхэнэ бие зүйлээрээ мэдэгдэх нөхцөлүүдийн үр дүнд бий болоод, оршин тогтож байдаг бөгөөд тийм нөхцөлүүд ямагт байдаг. Дундад зууны үеийн феодалын ноёрхол нь тариачны биеэ даасан жижиг хүй нэгдлүүдийн аж ахуй дээр тулгуурлаж байсан ба тэр хүй нэгдлүүд нь зайлшгүй хэрэглэгдэх бүх зүйлээ өөрснөө үйлдвэрлэж байсан бөгөөд арилжаа солио хийхийг бараг мэддэггүй байв. Дайнч тайж нар тэдгээрийг гаднын дайснаас хамгаалж, үндэсний буюу тун наад зах нь улс төрийн холбоо хэлхээтэй болгож байв. Хотууд бий болж, тэдгээрийн хамт гар урлалын тусгаар аж үйлдвэр бий болж, эхлээд тухайн орны дотоодод, дараа нь олон улсын хооронд худалдааны гүйлгээ бий болоход хотын хөрөнгөтөн хөгжиж, бүр дундад зууны үед тайж нартай тэмцэж, феодалын системд бас л эрх дархтай язгуурын байр суурь олж авсан юм. Харин XV зууны дунд үеэс эхлэн Европын гаднах газар нутгуудыг олж мэдэхийн хамт хөрөнгөтнүүд худалдааныхаа ажиллагаанд нэлээд уудам газар олж авч, түүний хамт аж үйлдвэрээ хөгжүүлэх шинэ түлхэцтэй болжээ. Тэгээд чухал салбаруудад бүр фабрикийн шинж чанартай мануфактур нь гар урлалыг шахан түрж, бас өнгөрсөн зууны үеийн нээмжүүдийн үрээр, ялангуяа уурын машиныг хэрэглэх болсон нээмжийн үрээр том аж үйлдвэр нь мануфактурыг шахан түрсэн байна. Том аж үйлдвэр нь хоцрогдсон орнуудад хуучин гар хөдөлмөрийг шахан түрж, харин нэлээд хөгжсөн орнуудад холбоо харилцааны орчин үеийн шинэ хэрэгсэл: уураар явагч хөлөг онгоц, төмөр зам, цахилгаан мэдээ бий болгож, худалдаанд эргэж нөлөөлжээ. Хөрөнгөтнүүд удтал улс төрийн эрх мэдэлгүй байсан бөгөөд улс төрийн эрх мэдэл нь тайж нарыг түшиглэсэн хаант засаг ба тайж нарын гарт байсан боловч нийгмийн баялаг ба нийгмийн хүчийг гартаа энэ мэтээр улам бүр их бөөгнүүлж байв. Гэвч тэд хөгжлийн зохих шатны үед (Францад их хувьсгалаас хойш) бас улс төрийн эрх мэдэл олж аваад, пролетари ба жижиг тариачдын талаар ноёрхогч анги болжээ. Үүнээс үзэхэд, нийгмийн эдийн засгийн зохих шатны байдалтай хангалттай танилцвал (манай мэргэжилтэн түүхчдэд ингэж танилцсан явдал огт алга) түүхийн бүх үзэгдэл хамгийн хялбархнаар тайлбарлагдах бөгөөд яг үүнчлэн тухайн түүхт үе бүрийн ойлголт, үзэл санаа нь амьдралын эдийн засгийн нөхцөлүүд ба мөн нөхцөлүүдээр нөхцөлдөн тогтсон тэр үеийн нийгэм, улс төрийн харилцаануудаар хамгийн хялбархнаар тайлбарлагдана. Түүх анх удаа жинхэнэ үндэстэй болов; хүмүүс ноёрхлын төлөө тэмцэх, улс төрийн бодлого, шашин шүтлэг, философи зэргийг эрхлэхийн өмнө идэх, уух, орон сууцтай байх, хувцаслах, ингэхлээр хөдөлмөрлөх ёстой гэдэг илэрхий тодорхой боловч одоо хүртэл огт хайхрахгүй орхигдуулж байсан баримтыг эцсийн бүлэгт одоо л түүхт эрхтэй гэж үзэх болжээ.

	Ертөнцийг үзэх социалист үзэлд түүхийг ойлгох энэ шинэ ойлголт туйлын чухал байлаа. Бүх түүх одоо ч гэсэн ангиудын эвлэршгүй зөрчил, тэмцлийн замаар явж байгаа ба ноёрхогч, захирагдагч, мөлжигч, мөлжигдөгч ангиуд ямагт байсан бөгөөд хүн төрөлхтний асар олонх нь ямагт хатуу хөдөлмөр, арчаагүй аж байдалд нэрвэгдэж байсныг энэ ойлголт нотолсон билээ. Ямар учраас тийм байгаа вэ? Үүний учир нь гэвэл хүн төрөлхтний хөгжлийн түрүүчийн шатны үед үйлдвэрлэл тун бага хөгжсөн тул түүхт хөгжил гагцхүү энэ эвлэршгүй зөрчлийн хэлбэртэйгээр явагдаж байсан ба түүхт дэвшилт ерөнхийдөө эрх дархтай өчүүхэн цөөнхийн хэрэг болж байсан бол ард иргэдийн асар олонх нь тарчиг ховор амьдралын хэрэгсэл олохоос гадна эрх дархтны баялгийг үргэлж нэмэгдүүлж байхаас өөр аргагүй байжээ. Өөрөөр тайлбарлавал гагцхүү хүмүүсийн муу санаагаар тайлбарлаж болох, одоог хүртэл оршин тогтсоор ирсэн ангийн ноёрхлыг зүйн ёсоор оновчтой тайлбарлаж байгаа түүхийн энэ ойлголт нь бас үйлдвэрлэх хүчний одоогийн асар их хөгжлийн улмаас наад зах нь хамгийн тэргүүний орнуудад хүмүүсийг ноёрхогч, захирагдагч, мөлжигч, мөлжигдөгчдөд хуваах эцсийн үндэсгүй болгож байна; ноёрхогч том хөрөнгөтнүүд түүхт ролио нэгэнт гүйцэтгээд, цаашдаа нийгмийг удирдах чадалгүй болсноор барахгүй, үйлдвэрлэлийн цаашдын хөгжлийг саатуулагч тотгор болж хувирсныг худалдааны хямралууд (ялангуяа сүүлчийн асар их сүйрэл)44 орон бүхний аж үйлдвэрийн гундмал байдал нотолж байна; түүхийн удирдлага одоо пролетари нарт, тухайлбал нийгмийн байдлынхаа бүх нөхцөлийн улмаас ер нь ангийн аливаа ноёрхол, аливаа боолчлол, аливаа мөлжлөгийг устгавал л өөрийгөө чөлөөлж чадах тэр ангид шилжив; нийгмийн үйлдвэрлэх хүч их хөгжсөн учраас хөрөнгөтнүүд түүнийг удирдаж нэгэнт дийлэхгүй болоод, гагцхүү нэгдсэн пролетари нар түүнийг эзэмшиж, нийгмийн гишүүн бүр үйлдвэрлэлд оролцохоор барахгүй, бас нийгмийн баялгийн хуваарилалт, жолоодлогод оролцох бололцоог олгох, бүх үйлдвэрлэлийг төлөвлөгөөтэй зохион байгуулах замаар нийгмийн үйлдвэрлэх хүч, түүний бий болгож байгаа бүтээгдэхүүнийг хүн бүрийн байнга өсөж байгаа зүй ёсны хэрэгцээг хангах тийм хэмжээнд хүртэл нэмэгдүүлэх тийм байгуулал тогтоохыг л хүлээж байна гэдгийг итгүүлэн сэнхрүүлж байна.

	Марксын хоёр дахь чухал нээлт нь капитал хөдөлмөр хоёрын хоорондын харилцааг бүрэн тодруулсанд, өөрөөр хэлбэл одоогийн нийгмийн дотор тухайн капиталист үйлдвэрлэлийн аргын үед ажилчдыг капиталистууд хэрхэн мөлждөгийг уудлан илрүүлсэнд оршино. Хөдөлмөр бол аливаа баялаг ба аливаа өртгийн эх булаг гэдэг үндэслэлийг улс төрийн эдийн засгийн ухаан дэвшүүлэн гаргасан тэр үеэс эхлэн: энэ нь хөлсний ажилчин хөдөлмөрөөрөө бүтээсэн бүх өртгийг авахгүй, харин түүний нэг хэсгийг капиталистад өгөх ёстой байдаг явдалтай яаж нийцэх вэ? гэдэг асуудал зайлшгүй гарсан юм. Эцэст нь энэ асуудлыг Марксын шийдвэрлэж өгөхийг хүртэл хөрөнгөтний эдийн засагчид, социалистууд ч түүнд шинжлэх ухааны үндэстэй хариу өгөх гэж оролдож байсан нь бүтээгүй юм. Энэ асуудлыг Марксын шийдвэрлэснийг дор дурдъя. Орчин үеийн капиталист үйлдвэрлэлийн арга нь нэг талаас үйлдвэрлэлийн хэрэгсэл, амьдралын хэрэгсэл хоёртой капиталистуудын анги, нөгөө талаас энэ хоёрын алинаас нь ч хагацсан, өөрийн ажиллах хүч гэдэг ганцхан таваартай ба амьдрахад зайлшгүй хэрэглэгдэх хэрэгсэл олохын тул ажиллах хүчээ худалдахаас өөр аргагүй болсон пролетари нарын анги, ийм хоёр ангитай байх шаардлагатай байдаг. Харин таваарын өртөг нь таваарын үйлдвэрлэлд, ингэхлээр түүний нөхөн үйлдвэрлэлд биежсэн нийгмийн зайлшгүй чухал хөдөлмөрийн хэмжээгээр тодорхойлогддог бөгөөд ингэхлээр дунд зэргийн чадалтай хүний өдөр, cap, жилийн турш ажилласан ажиллах хүчний өртөг нь тэр ажиллах хүчийг өдөр cap, жилийн турш байлгаж байхад чухал шаардлагатай амьдралын нийт хэрэгсэлд биежсэн хөдөлмөрийн хэмжээгээр тодорхойлогддог. Ажилчны нэг өдрийн амьдралын хэрэгслийг үйлдвэрлэхэд 6 цаг шаардагдах буюу өөрөөр хэлбэл тэр 6 цагт багтах хөдөлмөртэй тэнцэх юм гэж бодъё. Тэгвэл нэг өдрийн турш ажилласан ажиллах хүчний өртөг нь бас л 6 цагийн ажлыг өөртөө шингээсэн мөнгөний дүнгээр илэрхийлэгдэнэ. Цаашилбал, ажилчинд ажил өгсөн капиталист нь түүнд энэ хэмжээний мөнгийг, өөрөөр хэлбэл түүний ажиллах хүчний өртгийг бүрэн төлжээ гэж бодъё. Хэрэв тэр ажилчин нь капиталистад энэ мэтээр өдөр бүр 6 цаг хөдөлмөрлөвөл, капиталистын гаргасан зардлыг бүрэн гүйцэд нөхөх бөгөөд өөрөөр хэлбэл хөдөлмөрийн 6 цагт хөдөлмөрийн 6 цагийн ажил хийнэ. Тэгвэл капиталистад юу ч үлдэхгүй болно. Тийм учраас капиталист уг байдлыг огт өөрөөр үздэг, үүнд: би энэ ажилчны хүчийг 6 цаг ажиллуулахаар биш, харин бүтэн өдөр ажиллуулахаар худалдаж авсан гэж хэлээд, тухайн байдлаар 8, 10, 12, 14 ба түүнээс ч илүү цаг ажиллуулахад 7, 8 дахь ба дараачийн цагуудынх нь бүтээгдэхүүн нь төлөгдөөгүй хөдөлмөрийн бүтээл болж, капиталистын өвөрт шууд ордог байна. Иймд ажилчин, капиталистад ажиллахдаа, капиталистын төлсөн ажиллах хүчнийхээ өртгийг нөхөн үйлдвэрлээд зогсдоггүй, харин түүний дээр бас нэмүү өртөг үйлдвэрлэж өгдөг бөгөөд тэр нэмүү өртгийг эхлээд капиталист завшин авч, цаашдаа тэр нь эдийн засгийн тодорхой хуулиудын ёсоор капиталистуудын бүх ангийн дотор хуваагдаж, газрын рент, ашиг, капиталын хуримтлалын үүсдэг эх булаг болдог, товчоор хэлбэл хөдөлмөрчин биш ангиудын хэрэглэж байгаа буюу хуримтлуулж байгаа тэр бүх баялаг болдог байна. Ингэснээр орчин үеийн капиталистууд баяжихдаа, боолын хөдөлмөрийг мөлжиж байсан боолын эзэд буюу хамжлагын хөдөлмөрийг мөлжиж байсан феодалуудаас дутуугүйгээр бусдын төлөгдөөгүй хөдөлмөрийг завшиж байгаа бөгөөд мөлжлөгийн энэ бүх хэлбэр нь гагцхүү бусдын энэ төлөгдөөгүй хөдөлмөрийг завших аргаараа л ялгаатай нь нотлогдсон юм. Бас орчин үеийн нийгмийн байгуулалд эрх, шударга ёс, эрх үүргийн адил тэгш байдал, бүх нийтийн нийцсэн эрх ашиг ноёрхох мэтээр хөрөнгөлөг ангиудын худал хэлэх сүүлчийнх нь үндэс үүгээр ховх цохигдсон бөгөөд орчин үеийн хөрөнгөтний нийгэм бол улам цөөрсөөр байгаа өчүүхэн цөөнхөөс ард түмний асар олонхыг мөлжиж байгаа маш том байгууллага мөн нь урьдах нийгмүүдээс дутуугүй илчлэгдэв.

	Орчин үеийн шинжлэх ухааны социализм энэ хоёр чухал үндэс дээр тулгуурлаж байгаа юм. «Капиталын» хоёрдугаар ботид капиталист нийгмийн системийн судлалын талаар эдгээр ба эдгээрээс дутуугүй чухал шинжлэх ухааны бусад нээлтийг цааш нь дэлгэрүүлэхийн хамт 1 дүгээр ботид хараахан дурдаагүй улс төрийн эдийн засгийн ухааны тэр талуудад үндсэн эргэлт хийнэ. Маркс энэ ботио хэвлэлд даруй шилжүүлэх бололцоотой байгаасай гэж ерөөе.

	 

	Ф. Энгельс 1877 оны 6 дугаар сарын дундуур бичжээ

	1878 онд Брауншьейгт хэвлэгдэн, гарсан «Volks-Kalen-der» гэдэг эмхэтгэлд хэвлэгджээ

	 

	К. Маркс, Ф. Энгельсийн, зохиол, 2 дахь удаагийн, хэвлэл 19-р боть, 105—115 дахь талын, эхээр хэвлэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 Прудон (Proudhon), Пьер Жозеф. (1809—1865) — францын нийтлэлч, эдийн засагч, нийгэм судлалч, жижиг хөрөнгөтний үзэл сурталч, анархизмын эхийг тавигчдын нэг




	[←16]
	 К Маркс, Ф. Энгельс. Зохиолууд 2 дахь удаагийн хэвлэл, 4-р боть, 65—185, 404—418 дахь талд үз. Ред.




	[←17]
	 Брюссель дахь Герман, ажилчны нийгэмлэгийг Маркс, Энгельс нар Бельгид оршин сууж байгаа герман ажилчдыг улс төрийн талаар гэгээрүүлэх, шинжлэх ухааны коммунизмын үзэл санааг тэдний дотор сурталчлах зорилгоор 1847 оны 8 дугаар сарын эцсээр үндэслэн байгуулжээ. Маркс, Энгельс нар ба тэдэнтэй хамт зүтгэгчдийн удирдлагын дор тэр нийгэмлэг нь Бельги дэх германы хувьсгалт пролетари нарын нэгдлийн ил төв болжээ. Тус нийгэмлэгийн шилдэг гишүүд нь коммунистуудын холбооны брюсселийн нэгдэлд оржээ. Францад 1848 оны хоёрдугаар сард болсон хөрөнгөтний хувьсгалын дараагаар Бельгийн харгис цагдаа нар Герман ажилчдын нийгэмлэгийн гишүүдийг баривчилсны улмаас тус нийгэмлэгийн ажиллагаа зогсжээ




	[←18]
	 Энэ хэвлэлийн 1 дүгээр ботийн 109—141 дэх талыг үз. Ред.




	[←19]
	 «Deutsche-Brüsseler-Zeitung» («Германы Брюсселийн сонин») нь Брюссельд германы улс төрийн дүрвэн суугчдын үндэслэн байгуулсан сонин бөгөөд 1847 оны 1 дүгээр сараас 1848 оны 2 дугаар сард хэвлэгдэн гарч байжээ. Маркс, Энгельс нар 1847 оны 9 дүгээр сараас эхлэн энэ сонинд байнга ажиллаж, түүний чиглэлд шууд нөлөөлж байжээ. Маркс, Энгельс нарын удирдлагаар энэ сонин Коммунистуудын холбооны хэвлэл болжээ




	[←20]
	 Ламартин (Lamartine), Альфонс (1790—1869) — францын яруу найрагч» түүхч, улс төрийн зүтгэлтэн; 1848 онд гадаад явдлын яамны сайд, түр засгийн газрын жинхэнэ тэргүүн байв.




	[←21]
	 Зургаадугаар сарын бослого бол 1848 оны 6 дугаар сарын 23—26-нд болсон Парисын ажилчдын баатарлаг бослого бөгөөд францын хөрөнгөтнүүд тэр бослогыг хатуу ширүүн дарсан юм. Тэр бослого түүхэнд пролетари нар, хөрөнгөтнүүд хоёрын хоорондох иргэний анхдугаар агуу их дайн болсон юм




	[←22]
	 «Kreuz-Zeitung» («Загалмайт сонин») - (Гарчигтаа ландверийн сүлд тэмдэг - загалмайтай байсан учраас) «Neue Preußische Zeitung» сониныг ингэж нэрлэжээ. Энэ сонин 1848 оны 6 дугаар сараас 1939 онд Берлинд өдөр тутам гарч байсан Германы сонин бөгөөд ордны хавийн хувьсгалын эсэргүү бүлгийн ба пруссийн юнкерүүдийн хэвлэл байв




	[←23]
	 1849 оны 5 дугаар сарын 3—8-нд Дрезденд болсон зэвсэгт бослогыг, бас эзэн хаант улсын үндсэн хуулийг хамгаалж мөн оны 5—7 дугаар сард Өмнөд, өрнөд Германд гарсан бослогуудыг хэлж байна. Тэр үндсэн хуулийг франкфуртийн Үндэсний хурлаас 1849 оны 3 дугаар сарын 28-нд баталсан боловч германы нэлээд хэдэн улс хэрэгсээгүй юм. Эдгээр бослого нь урсгалаараа гарсан салангид тасархай бослогууд байсан бөгөөд 1849 оны 7 дугаар сарын дундуур дарагдсан юм




	[←24]
	 1849 оны 6 дугаар сарын 13-нд Уулын жижиг хөрөнгөтний нам Италид хувьсгал даруулахаар Францын цэргүүдийг явуулахыг эсэргүүцсэн энгийн сүрт жагсаал зохион байгуулжээ. Уулынхны удирдагчдын дотроос олон баривчлагдсан, цөлөгдсөн ба францаас гадаадад аргагүй дүрвэж гарчээ




	[←25]
	 «Neue Rheinische Zeitung. Politisch-ökonomische Revue» («Рейний Шинэ сонин. Улс төр эдийн засгийн тойм») нь Коммунистуудын Холбооны онолын хэвлэл, Маркс, Энгельс нарын үндэслэн байгуулсан сэтгүүл бөгөөд 1849 оны 12 дугаар сараас 1850 оны 11 дүгээр cap хүртэл гарч байсан ба бүгд зургаан дугаар гарчээ




	[←26]
	 Энэ хэвлэлийн 1 дүгээр ботийн 438—541 дэх талыг үз. Ред.




	[←27]
	 К. Маркс, Ф. Энгельс. Зохиолууд, 2 дахь удаагийн хэвлэл, 8-р боть, 423—491 дэх талыг үз. Ред.




	[←28]
	 Пруссийн засгийн газраас коммунистуудын Холбооны 11 гишүүнийг эсэргүүцэн, (1852 оны 10 дугаар сарын 4-нөөс 11 дүгээр сарын 12-т) Кёльнд зохион байгуулсан хатган өдөөх шүүхийн хурлыг хэлж байна. Төрөөс урвасан гэж хуурамч баримт бичиг, худал гэрчилгээг үндэс болгон зэмлэгдсэн хэрэгтний долоог нь 3-аас 6 жилийн хугацаагаар цайзад хорьж шийтгэхээр яллажээ




	[←29]
	 «New-York Daily Tribune» («Нью-Йоркийн өдөр тутмын индэр») гэдэг нь 1841 оноос 1924 онд хэвлэгдэн гарч байсан, хөрөнгөтний дэвшилттэй сонин юм. Маркс, Энгельс нар 1851 оны 8 дугаар сараас 1862 оны 3 дугаар сард энэ сонины ажилд оролцож байжээ




	[←30]
	 Америк дахь иргэний дайн (1861—1865 оны дайн) бол нэг талаас умардын аж үйлдвэртэй муж улсууд, нөгөө талаас боолчлолыг хэвээр байлгахыг эрмэлзэн, 1861 онд Умард муж улсуудаас тусгаарлах шийдвэр гаргасан боол эзэмшигч Өмнөд улсуудын хоорондын дайн юм. Энэ дайн бол нийгмийн хоёр системийн хоорондын, тухайлбал, боолчлолын систем, хөдөлмөрийн систем хоёрын хоорондын тэмцлийн үр дүн байв




	[←31]
	 К. Маркс, Ф. Энгельс. Зохиолууд, 2 дахь удаагийн хэвлэл, 9-р боть, 357—425 дахь талыг үз. Ред.




	[←32]
	 Дункер (Duncker), Франц (1822— 1888) — германы хөрөнгөтний улс төрийн зүтгэлтэн, нийтлэлч




	[←33]
	 К. Маркс, Ф. Энгельс. Зохиолууд 2 дахь удаагийн хэвлэл, 13-р боть, 1—167 дахь талыг үз. Ред.




	[←34]
	 Италийн дайн нь 1859 онд Франц, Пьемонт хоёроос Австрийн эсрэг хийсэн дайн бөгөөд түүнийг III Наполеон дэгдээж Италийг чөлөөлөх нэрийдлээр эхэлсэн боловч үнэн хэрэг дээрээ газар нутаг булаан эзлэх, бас францад бонапартист ёс дэглэмийг бэхжүүлэхийг эрмэлзжээ. Гэтэл Италид үндэсний эрх чөлөөний хөдөлгөөн өргөн далайцтай өрнөхөд III Наполеон айж цочин, түүний улс төрийн салангид тархай байдлыг хэвээр байлгахыг хичээн, Австритай найрамдлын сепарат (жич) гэрээ байгуулжээ. Франц дайны эцэст Савойя, Ницца хоёрыг авчээ. Ломбардыг Сардинд нийлүүлж, Венецийг Австрийн ноёрхолд үлдээжээ




	[←35]
	 «Das Volk» («Ард түмэн») нь 1859 оны 5 дугаар сарын 7-ноос 8 дугаар сарын 20-нд Лондонд Марксын ойр шадар оролцоотойгоор герман хэл дээр хэвлэгдэн гарч байсан өдөр тутмын сонин бөгөөд Маркс 7 дугаар сарын эхнээс эхлэн жинхэнэ хэрэг дээрээ тэр сонины редактор байжээ




	[←36]
	 Фогт (Vogt), Карл (1817—1895) — германы байгалийн шинжээч, бүдүүлэг материалист, жижиг хөрөнгөтний ардчилсан үзэлтэн; 1848—1849 оны Германы хувьсгалд оролцож, 50—60-аад онуудад гадаадад дүрвэн сууж байхдаа Луи Бонапартын хөлсний нууц төлөөлөгч байв




	[←37]
	 К. Маркс, Ф. Энгельс. Зохиолууд, 2 дахь удаагийн хэвлэл, 14-р боть. 395—691 дэх талыг үз. Ред.




	[←38]
	 Бонапарт (Bonaparte), Наполеон Жозеф Шарль Поль (1822— 1891) — Жером Бонапартын хүү, Луи Бонапартын үеэл, хоёрдугаар бүгд найрамдах улсын үед зохион байгуулах ба хууль тогтоох хурлын депутат байв




	[←39]
	 Тюильри бол Парис дахь орд, III Наполеоны албан байр байжээ




	[←40]
	 1876 оны 9 дүгээр сарын 2-нд ард олны хувьсгалт хөдөлгөөн гapч, эзэн хаант хоёрдугаар гүрний ёс дэглэмийг түлхэн унагаж, бүгд найрамдах засаг тунхаглаж, түр засгийн газар байгуулж, түүний бүрэлдэхүүнд дундаж бүгд найрамдахчуудаас гадна хаант засгийн үзэлтнүүд оржээ. Парисын цэргийн тойргийн захирагч Трошю, мөн засгийн газрыг жинхэнэ оодруулагч Тьер тэргүүтэй тэр засгийн газар нь үндэстнээсээ урвах, гадаадын дайсантай хуйвалдан урвах замд оржээ




	[←41]
	 К. Маркс, Ф. Энгельс, Зохиолууд, 2 дахь удаагийн хэвлэл, 23-р ботид үз. Ред.




	[←42]
	 Олон Улсын Ажилчны Холбооны Гаагийн их хурал 1872 оны 9 дүгээр сарын 2—7-нд хуралджээ. Түүнд үндэсний 15 байгууллагын 65 төлөөлөгч оролцжээ. Их хурлын ажлыг Маркс, Энгельс нар удирджээ. Маркс, Энгельс нар ба тэдэнтэй хамт зүтгэгчдээс ажилчны хөдөлгөөн дэх жижиг хөрөнгөтний янз бүрийн явцуу бүлгийн үзэлтнүүдийг эсэргүүцсэн урт удаан хугацааны тэмцэл энэ их хурал дээр дуусчээ. Анархистуудын хагарал гаргагч ажиллагааг буруушааж, тэдний удирдагчдыг Интернационалаас хөөж зайлуулжээ. Гаагийн их хурлын шийдвэрүүд нь цаашид янз бүрийн оронд ажилчин ангийн биеэ даасан улс төрийн намууд байгуулагдах үндэс суурийг тавьсан юм. — 10, 94.




	[←43]
	 Энэ удаагийн хэвлэлийн 2-р боть, 9—18 ба 237—288 дахь талыг үз




	[←44]
	 1873 онд болсон дэлхий дахины эдийн засгийн хямралыг хэлж байна. 1873 оны 5-р сард Германд уг хямрал «тун их сүйрлээр» эхлээд, 70-аад оны эцэс хүртэл сунжирсан удаан хямралын эх болжээ

